
Татарстанның һәм Россиянең атказанган һәм халык артисты Равил Шәрәфиев.

            Г.Камал исемендәге Татар дәүләт академия театры сәхнәсендә драматург К.Тинчуринның “Американ” сатирик комедиясе бара. Төп рольдәт артист Р.Шәрәфиев. Артистның сәхнәгә беренче чыгуы белән тамаша залында җанлану башлана. “Р.Шәрәфиев бүген “Американ”ролендә!”, “Шәрәфиев бүген...”

Тамашачылар йөзендә җиңелчә елмаю чагыла. Әйе, тамашачылар Равилне яратып, үз итеп өлгерделәр. Аның сәхнәгә чыгуын һәрчак көтеп алалар. Артист аларның мәхәббәтен нәрсә белән казана?

       1961 ел. Җәй. Г.Камал исемендәге Татар дәүләт академия театры труппасына яңа көчләр, М.С.Щепкин исемендәге югары театр училещесын тәмамлаган бер төркем яшь артистлар килә. Алар арасында озын буйлы, чандыр гәүдәле безнең якташыбыз Равил Шәрәфиев тә бар. Равил академия театры труппасында актер булып эшли башлый. Беренче роль... Беренче куанычлар... Беренче борчылулар...

  М.Кәримнең “Җырланмаган җыр” драмасында художник Низам роле тапшырыла. Дилбәр исемле кызга үзенең зур  мәхәббәтен саф килеш саклаган олы йөрәкле бу егет образын артист Р.Шәрәфиев зур осталык белән башкарып  чыкты. Тамашачы  Равилне яратты.  Равилнең сәхнәдә зур иҗат юлы башланып китте.

       Беренсе рольдән соң Равилне режиссерлар  үз спектакльләренә бик теләп алалар. Чөнки артист нинди генә роль булса да, зурмы ул, кечкенәме ул, бөтен йөрәген күңелен салып уйный. Аны тормышчан итеп башкарыргша тырыша. Равил күп уйный, еш уйный. Аның осталыгы да рольдән рольгә шомара,чарлана бара.       Шәрәфиев – киң диапозонлы артист. Аның иҗат киңлеген күрсәтү өчен уйналган рольләрнең  кайберләрен искә төшерү дә җитә. “Канат җәйгәндә” (Н.Качбаев) спектаклендә революциядән  соң кыйбласын югалткан шагыйрь Үлеркәй, Шамил Усманов (А.Гыйлаҗев, А.Яхин) спектаклендә Мәхмүт кебек драматик образ белән беррәттән “Чамасына күрә чарасы” (Шекспир) – герцог Вильченцио , “Кырлай егете” (Н.Исәнбәт) спектаклендә шүрәле  Җирәнбай, “Баһадирлар” (Н.Погодин) спектаклендә Лавруха, Кумашкин кебек комик образлар  иҗат итте. “Ике буйдак”та Заһид, “Әбүгалисина”да  Әбүгалисина образлары – артистның җитди уңышлары.

 
Артистның тормышы гел уңышлардан  гына, дан-шөһрәттән генә гыйбарәт түгел, гел чәчәкләр генә үсеп тормый аның юлында. Ул еллар  эчендә артист  күпме борчулы көннәр, йокысыз төннәр үткәндер. Аларның санын ул үзе генә белә. Р.Шәрәфиев хәзер академия театрының төп көчләреннән , театр репертуарында ныклы урынын алган артислардан санала. Артист булыр өчен табигать аны шактый мул бүләкләгән. Мәһабәт буй, көр тавыш, самимилек...

       Равил – тормышчан, шаян табигатьле, җор телле, киң күңелле кеше. Әйләнә-тирәдәге кешеләрне көлдерә, аларны шаяртырга ярата. Әмма шул кеше роль өстендә эшләгәндә танымаслык булып җитди кешегә әйләнә. Бу аның артист булып кылануыннан түгел, ә үзенең иҗатына җитди мөнәсәбәтеннән, артист хезмәтенә  зур хөрмәт белән каравыннан килә. Әнә шундый кеше ул безнең авылдашыбыз артист Равил Шәрәфиев. 

        Әйе, Равил абый безнең авылдашыбыз. Олы Солтан авылы аның туган авылы. Олы Солтан мәктәбе – аның туган мәктәбе. Урта мәктәпне тәмамлагач авылда клуб мөдире булып эшләгәннән соң 1956 нчы елда Мәскәүгә артистлыкка укырга китә.

      Мәскәү... Мәктәптә чакта ук төрле кичәләрдә, спектакльләрдә, концертларда катнашып, артист булырга хыялланып йөргән яшь егеткә монда хыялын тормышка ашырырга киң мөмкинлекләр ачыла. Равил абый тырышып укый. Һәм М.Щепкин исемендәге югары театр училищесын бары тик “отлично” билгеләренә генә тәмамлый. Аннан Казан... Рольләр...

      Соңгы өч дистә ел эчендә татар сәхнәсендә Шәрәфи белән алыштырырлык, Шәрәфидән “иң популяр комик” дигән тартып алырлык артист күренмәде. Киләчәктәдә андый кешене күрү насыйп булмастыр ахры. Дөрес, бик популяр булса да, кайчак Хуҗа Насретдин кебек бар белән юк арасында адашып калгалый.

    Ягъни Шәрәфинең әллә ничә катлы коттежды юк, ә менә әллә ничә катлы коттеждының әллә никадәр ишекләренә җитәрлек борынгы ишек тоткалары бар. Машинасы юк, аның каравы велосипеды бар. Яки алма кебек кызы белән үзе ише баһадир гәүдәле улы бар, ә кияве белән килене юк. Өзелеп яраткан хатаны бар, араларын бутап йөрүче сөяркәсе юк. Шәрәфи – көлү патшасы булгангадырмы беркайчан да һәм беркая да җәяү йөрмәс. Тормышта булса велосипедына атланып элдерер, сәхнәгә менде исә Хуҗа Насретдин ишәгенә, яисә талан дигән чабышкысына утырып чабар. Илһам һәм хәерле юл  телибез аңа!     

